
COMUNICAZIUN 

Plann trienal dl’oferta formativa 2027/28, 2028/29 y 2029/30

Stimades direturies y stimá direturs,

tla sentada dles direturies y di direturs di 25.09.2026 él gnü tematisé le renovamënt dl Plann trienal 
dl’oferta formativa dles direziuns scolastiches ladines por i agn de scora 2027/28, 2028/29 y 
2029/2030.

Sön chësc argomënt él ultimamënter gnü porté dant deplü osservaziuns, che vëgn chiló sintetisades  
y dess gni tignides en conscidraziun. En general él da osservé che les direziuns scolastiches ladines 
messará proscimamënter se dé jö a funz cun tematiches devalies.
A gauja dles aziuns de protesta dles insegnantes y di insegnanc ne á n valgönes direziuns tl ann de 
scora 2025/26 nia podü realisé dötes les ativités odüdes dant dal PTOF; ince l’ann de scora 2026/27 
á metü man cun deplü malsegurëzes de chësc vers. Te deplü ocajiuns á insegnantes y insegnanc 
sotrissé la nezescité/l’oportunité da fá na reflesciun plü sota sön le numer y i fins dles ativités 
parascolastiches che dess gní pitades te nostes scores.
Le svilup asvelt dles tecnologies digitales sforza les scores da ti jí pormez cun urgënza ala tematica 
dla inteliënza artifiziala y da lauré fora conzec por podëi l’anuzé te na manira efizienta y resposabla 
tla didatica y tl aprendimënt; sambëgn ól ester tëmp por discusciuns ti colegiums dles insegnantes 
y di insegnanc. 
Implü é les direziuns scolastiches sön inciaria dl’Intendënza atualmënter tl laur da integré tl PTOF i 
prinzips dl “Profil dl’Intendënza ladina” y da definí mosöres concretes por i singui ciamps de aziun; 
ince chësc se ghira naturalmënter tëmp por ponsé sura, concordé strategies efiziëntes y planifiché 
mosöres adatades.
Nia da desmentíe ne é la planificaziun dla introduziun dla oferta formativa alternativa Etica, che dess
gní portada ite tl ann de scora 2027/28 te dötes les direziuns ladines y ciafé na lerch tl PTOF, y 
l’adatamënt dles regolamentaziuns internes dles scores ales desposiziuns normatives nöies (Lege 
provinziala nr. 6/2026, Deliberaziun dla Junta provinziala nr. 666/2026) 

Tignin en conscidraziun chëstes nezescités y por podëi ti garantí ales scores na perioda de tëmp 
adatada por l’atualisaziun dl PTOF, vëgn les direziuns autorisades da sburlé le termin por la 
deliberaziun dl Plann trienal dl’oferta formativa 2027/28, 2028/29 y 2029/2030 dai 30 de novëmber 
2026 ai 30 de aurí 2027.
Aladô dl art. 4, coma 6 dla Lege provinziala di 20 de jügn 2020, nr. 12, mëss chësc arlungiamënt gní 
deliberé dal Consëi de istitut anter i 30.11.2026.

I toli l’ocajiun por  Ves recordé che le laur por le renovamënt dl PTOF mëss pié ia dala direturia/dal 
diretur, che analisëia la situaziun atuala dla scora, tol sö contat cun i ogans colegiai y fej 
eventualmënter ince incuntades cun rapresentanzes de lies, istituziuns y aziëndes esternes. Do na 
fasa de reflesciun ti presentëia la direturia/le diretur spo sües vijiuns y diretives por le svilup 
scolastich al colegium dles insegnantes y di insegnanc, che laora fora propostes de atuaziun. Dedô 
analisëia y valutëia le Consëi de istitut chëstes propostes; sce la valutaziun é positiva, vëgn le PTOF 
aprové y vá en forza tl ann de scora che vëgn do.

Heinrich Videsott
Intendënt

